
Istorio itzelak
ukitzen
Alex Gurrutxaga 

K
armele Urresti eta
Txomin Letamendi-
ren istorioa —sekulako
istorioa— du ardatz

Kirmen Uriberen azken lanak,
eta baita 37. mendeko beste ha-
maika pertsonaia eta gertaera ere. 

Dokufikzioaren generoko lana
da Elkarrekin esnatzeko ordua;
hau da, kronikatik —dokumenta-
letik— abiatzen da eta fikzioa sar-
tzen du, horrela, elementu eta pa-
sarte fikzionalen bidez kronika
aberasteko. Honen aurretik, Ber-
nardo Atxagaren obran aurki de-
zakegu, besteak beste, ildo hone-
tako lan aipagarririk —hor koka
litezke Markak edo Lawrence
Arabiakoari buruzko saiakera—.
Uriberen testuan esaten denaren
arabera, ordea, eskuetan dauka-
guna ez da saiakera, eleberria bai-
no. Hor badago arazo bat, eta ez
da sailkapen kontu hutsala, bai-
zik eta irakurketaren hitzarme-

nari dagokiona: 11. orrian eleberri
izendapena datorrenez, irakurle-
ak gauza bat espero du, idazle-
irakurle hitzarmen jakin bat, bai-
na paktu hori laster apurtuko du
testuak, orriak pasa ahala ezau-
garri testualak gertuago baitaude
kronika soiletik eleberritik baino. 

Ezaugarri horietan nagusia te-
lling deitua da: narratzaileak oso
gutxitan askatzen ditu pertso-

naiak, eta ez zaizkigu bat edo bes-
tea gauzak egiten erakusten 
—nahiz eta ziurrenik pasarte ho-
riek duten merezimendu gehien—
; oro har, narratzaileak berak
kontatuko digu Urlia maitemin-
duta zegoela, Sandia haserretu
egin zela, eta abar. Are gehiago,
aurreko liburuetan bezala, idaz-
leak, istorioan sartu 
—testua autobiografikoa da hein
handi batean— eta, hasieratik
amaierara, irakurlea eskutik har-
tuta eramango du.

Elkarrekin esnatzeko ordua-
ren alderdi interesgarrietako bat
bere aniztasuna da. Sarreraz eta
azken hitzaz gain, bost zatitan ba-
natutako hiru atal nagusi dauzka
testuak; 158 txatal guztira, testu
oso fragmentarioa osatuz. Hain-
bat material bildu ditu egileak —
biografiak, egunerokoak, eta
abar—, saiakera aberastu ez ezik,
honi kolorea ematen diotenak.
Hori da testuaren lorpen handie-
tako bat: hari ugari elkartzea, se-
kulako mamia ezkutatzen dute-
nak, eta hamaika pertsonaia, ira-
kurketa oso dinamikoa
—multifokalizazio bidez eta tem-
po azkarrarekin— onduz.

Nabarmentzekoa da liburua-

ren atzean dagoen dokumenta-
zio lana, baina, aldi berean, ha-
rrigarria da ohar batzuen maila
xumea —eta nahiko akritikoa—,
iduri bailuke idazleak buruan
daukan irakurleak ez dakiela
deus ere, adibidez, Ez dok Amai-
ruri edo Burgosko prozesuari bu-
ruz. Horrekin batera, atentzioa
ematen du testuan zehar Histo-
riak hartzen duen toki zabalak.
Kontagai diren istorioei errepa-
ratzen badiegu, Urresti eta Leta-
mendi familiakoen bizitzak mi-
kro-historiaren eta makroaren
artean mugitzen dira, sona de-
zenteko pertsonak izan baitzi-
ren; baina, horiez gain, Agirre le-
hendakariaren figura gogoan
hartzen ari diren garaiotan, tes-
tuak dezentetan bat egiten du le-
hendakariaren irudiaren aldarri-
kapenekin.

Fintasunez idatzitako testua da
Elkarrekin esnatzeko ordua, ira-
kurterraza eta gozagarria idazle-
aren estilo eraginkorrari esker,
eta sekulako istorioak eta gaiak
ukitzen dituena. Irakurle honen
begietara, ordea, ukitze hori aza-
lean geratzen da, eta apustu lite-
rario sakona eta literaturak bere-
kin ohi duen gatazka falta dira.

‘Elkarrekin esnatzeko
ordua’
Idazlea: Kirmen Uribe. 

Argitaletxea: Susa. 

‘Barne iraultzen loraldia’
Egilea: Amaia Lasa. 

Argitaletxea: Zortziko. 

Bere kazetari ibilbidean ida-
tzitako artikuluek islatzen

dute Amaia Lasak mugimendu
feministarekin eta bestelako gai
sozialekin duen engaiamendua.
Testu horietako batzuk bildu ditu
Barne iraultzen loraldia lanean,
eta Zortziko argitaletxearekin ka-
leratu du liburua. Idazle eta kaze-
tariaren gogoetak jasotzen ditu.

‘The Balde’. 89. zenbakia
Argitaratzailea: Eragin.com / Azpikari sl. 

Aldizkariak jarrai zezakeela
pentsatu arren, epe bat bu-

katutzat jo dute The Balde aldiz-
kariaren arduradunek. Hala, ha-
mabost urteren ostean, azken
zenbakia kaleratu du, joan den
azaro-abendukoa. Zenbaki guz-
tiak noiznahi begiratu eta iraku-
rri ahalko dira
www.thebalde.net webgunean.

‘Euskal Herria, Kultura
Matrilineala’
Egilea: Mari Karmen Basterretxea.

Argitaletxea: Potlatch. 

Ibilbide luzea egina du euskal
kulturako ohiturak eta erri-

tuak ikertzen Mari Karmen Bas-
terretxea antropologoak, eta hori
hartu du mintzagai liburuan, bai-
na gaur egunera begira ere jarriz,
besteak beste, gizartean nagusi
den eredu patriarkala aztertu du.

Txolarrea ala
zozoa?

Imanol Mercero 

A
zal onean bildua,
irudiz ongi hornitua,
eta letraz neurrikoa
izanik, amonaren

mahai gaineko azpiletik aterata-
ko gozokia dirudi obra honek.

Gozoa, nola bestela, pikuak
direlarik kontakizunaren oina-
rri, nahiz eta ehiztaria giroa
garraztera etorriko den: Pikon-
doaren pareko dorretxeko pare-
ta-zuloan txolarre amak sei
kume ditu zain, eta janaria
eman behar die gogotik, haziko
badira.

Kontaketa zortzi ekinaldietan
banatuta dago, boz gora plazer
hutsez irakurtzen den testu
batekin.

Bikain izateko, ordea, bi era-
gozpen ditu, irakurri ahala sor-
tzen direnak: Pena da ez arra-
zoitzea ehiztariaren damua

txoriari tiro egiten dionean. Ez
da ulertzen bere ohiko jarduera
egiteagatik damutzea.

Eta penagarriagoa txolarreek
ez jatea fruta, eta ez izatea, beraz,
pikondoetako bisitari. Lastima
zozoa ez aukeratu izana, hura zi-
nez delako pikondoetako bisitari
amorratua, eta, bere kanturako
abilidadeari esker, gizakiak mai-
tatua, neurri batean.

Suposatzen dut —obra honen
arduradunen kontsolamendura-
ko— kalekumeak ez direla halako
kontuekin askorik kezkatuko.

‘Piku azpian’
Idazlea: Anton Kazabon. 

Ilustratzailea: Jokin Mitxelena.

Argitaletxea: Denonartean. 

Suediako
irakaspena

Imanol Mercero 

S
uediako haur literatura-
ren obra garrantzitsue-
na dela diote, eta mun-
duko 100 onenen artean

zerrendatzen dutenak ere badira.
Hitz handiak, obra honi neurria
hartzen hasteko.

Esku artean duguna, euskaraz
jarri berria dena, ez da obra osoa,
haren 64 orrialdeko laburpena bai-
zik, eta gogoan har, originalak lau-
rehundik gora orrialde hartzen di-
tuela, bostehun ere bai, edizioaren
arabera.

Labur adierazteko, Suedian ze-
har egiten den bidaia bat da, idatzi
zen garaiko paisaiak eta herrita-
rrak deskribatzen dituena, antzara
talde baten eta haur sorgindu ba-
ten abenturen aitzakian idatzia.

Horretaz gain, ezaugarri nagusia
haurrak izaten duen ikaspena da,
balio moral zuzenei lotuak dauden

zintzotasuna, adorea, ongiaren al-
deko jaidura...

Oso interesgarria da ere nola ani-
malien bizipenak animalia diren
neurrian erakusten diren, euren
izateko modu propiotik abiatuta,
Bambiobran gertatzen den antze-
ko eran, animalia gizatiartuen ohi-
ko ipuinetatik erabat beste aldera.

Laburpen hau trokelatutako
orrialde ikusgarriz edertuta dator,
originalak eskain dezakeen plazer
narratiboa ordezkatzeko-edo.

‘Nils Holgerssonen bidaia
miresgarria’
Idazlea: Selma Lagerlof. Moldatzailea:

Kochka. Itzultzailea: Usoa Iñurrieta.

Ilustratzailea: Olivier Latyk.

Argitaletxea: Ibaizabal.

